
Annotatsiya
·     Tadqiqotda Turkistonda milliy matbuotning vujudga kelishi, uning faoliyati haqida to`laqonli to`xtalib, matbuot tarixiga chuqurroq kirib borlib, o`sha davr matbuotining millat taraqqiyoti tarixidagi munosib o`rni haqida muayyan tasavvur hosil qilingan va bu masalani xolisona, tarixiylik nuqtai nazaridan ochib berilgan. 
XIX asrning ikkinchi yarmida Turkistonda birinchi marta bosma kitob nashr etila boshlandi. Bu g’oyat muhim tarixiy voqea edi. Lekin O`rta Osiyoning markaziy shaharlarida bosmaxonalarning tashkil etilishini mustamlakachi ruslarning o`lkaga ko`rsatgan “marhamati” sifatida qabul qilish kerak emas.    

Birinchidan, noshirlik jahon mamlakatlarida keng tarqalib bo`lgan edi.  

Ikkinchidan, Turkiston o`lkasidagi ijtimoiy–siyosiy vaziyat rus hukumatidan bu erda mustamlakachilikka qarshi kurash avj olib ketishini bartaraf etish uchun muayyan jihatdan mahalliy ijtimoiy talablarga yon berishni talab qilar, bu borada bosmaxona kabi ijtimoiy dunyoqarashga ijobiy ta`sir ko`rsatadigan, lekin mavjud mustamlakachilik siyosatiga halal bermaydigan siyosiy vositalardan foydalanishga majbur etardi. 
Uchinchidan, bosmaxonalar Turkiston o`lkasidagi kitobga bo`lgan yuksak talabdan kelib chiqib, iqtisodiy foyda olishni ko`zlagan holda tashkil etilgan, bu o`rinda Turkistonga sehrli o`lka sifatida qaragan rus burjuaziyasining nafsi ham yaxshigina rol o`ynagan edi. Bosmaxonalarniig tashkil etilishiga, ayniqsa, oxirgi sabab katta turtki berganini bu o`lkadagi noshirlik korxonalarining, asosan rus muhojirlari tomonidan tashkil etilib boshqarilgani ham tasdiqlaydi.   
Lekin bu siyosiy jarayonlar O`rta Osiyo xalqlarining savodini chiqarish, madaniy merosiga hissa qo`shish, ilm–ma`rifatni oshirish, qo`shni mamlakatlar xalqlari madaniyati bilan tanishtirish, jahonda yuz berayotgan o`zgarishlardan voqif qilish yo`lida olib borilgan harakatlar sifatida baholanishi haqiqiy siyosiy maqsadlarni niqoblash uchungina edi, xolos. To`g’ri, bundan o`lka xalqlariga hech qanday foyda bo`lmadi, deyish xato bo`ladi. Ammo siyosatga berilgan ta`riflardan birida sadaqa berib quldek ishlatish aynan siyosatdagi ifloslik, ya`ni manfaat yo`lida vijdon va axloqni ifloslikka bo`ysundirish, deya ta`riflanadi.  

         Ruslarning Turkistonga ko`rsatgan yonbosishlari xuddi mana shu ta`rif mohiyatiga muvofiq kelar edi. Xullas, Turkistonda  rus zodagonlarining manfaatlariga, qolaversa, o`sha mafkuraviy tuzum siyosatiga xizmat qiluvchi ma`naviy qurol sifatida bosmaxonalar tashkil etildi. Bu ayni vaqtda o`zbek madaniyatida kitoblarni bir vaqtning o`zida ko`plab nusxada nashr etilishining boshlanishini bildirar edi
.
   Turkistonda dastlab ish boshlagan bosmaxonalarda avvalo dunyoviy ilm-fan — geografiya, tarix, ma`danshunoslik, bog’dorchilik, dehqonchilik, tabobat, aniq fanlarga oid Yevropa mamlakatlari va Rossiya ilmiy hamda ommaviy jamoatchiligiga noma`lum bo`lgan asarlarga katta e`tibor qaratilgan. Rivojlangan xorijiy mamlakatlarda bu manbalarga talab va ehtiyoj kattaligi e`tiborga olingan.  Samarqand universitetining kutubxonasida o`sha vaqtda nashr etilgan bunday kitoblarni ko`plab ko`rish mumkin. Jumladan, 1830 yilda Tohir ibn Qozi Abu Saidxo`ja Samarqandiy tomonidan fors tilida yozilgan Samarqandning bunyod etilish tarixi, shaharning “Samarqand” deb atalishi sababi, jug’rofiy holati va XIX asrning uchinchi choragiga qadar saqlanib qolgan osori–atiqalari, shuningdek, masjid va madrasalar, ko`shklar va mozorlar to`g’risida ma`lumotlar beruvchi “Samariya” asari ham mavjud. Nodir qo`lyozmalar bo`limida saqlanayotgan she`riy arifmetika jamlanmasi muallifi matematik, shoir, tilshunos, XIX asrda yashagan samarqandlik Boboyor Mirzaqulovdir. U geometriya darsligini o`zbek tiliga tarjima qilib, matematik grafika haqida tushuncha bergan, shuningdek, raqamlar turkumini 46 matematik belgiga ajratgan. Muallif qadimiy o`zbek  qabilalarining 92 nomini birinchi bo`lib hisoblab chiqqan edi
.
         Rossiya imperiyasi O`rta Osiyo xonliklarini istilo qilgandan so`ng, Qo`qon va Buxoro xonliklaridan bosib olingan erlarda o`zining tayanch markazi – Turkiston general–gubernatorligini tuzdi. Uning markazi Toshkent shahri edi. 1870 yildan Toshkentda general–tubernatorlikning rasmiy organi – “Turkestanskie vedomosti” va uning ilovasi  “Turkiston viloyatining gazeti” chiqa boshladi.
      “Turkestanskie vedomosti” 1870 yil 28 aprel (10 may  kuni Turkiston general-gubernatori Kaufman farmoniga binoan bosilib chiqdi
. “Turkestanskie vedomosti” – Turkistondagi to`ng’ich rasmiy bosma gazeta hisoblanib, u O`rta Osiyoda vaqtli matbuotga asos soldi. 
 “Turkestanskie vedomosti” ning 1870 yilda 17 ta soni; 1871 yildan boshlab haftasiga 1 marta; 1903 yil dekabridan  3 marta; 1907 yildan  4 marta chiqib turdi va nihoyat 1907 yil iyulidan boshlab kundalik gazetaga aylantirildi. Uning oxirgi soni 1917 yil 15 dekabrda chiqdi
.
 “Turkestanskie vedomosti” gazetasining 47 yil mobaynida 6406 soni bosildi. “Turkestanskie vedomosti” gazetasi general-gubernator Kaufman tomonidan tahrir qilinib chiqarildi. Uning birinchi muharriri qilib N.A. Mayev tayinlandi. “Turkestanskie vedomosti” gazetasini N.A. Mayev 1870–1892 yilgacha; 1892 yil 20 noyabrdan 1899 yil 17 dekabrgacha A.P. Romanovich; 1899–1901 yillarda S.A. Geppener va 1901 yil 5 noyabrdan 1907 yil 9 yanvargacha N.G. Malitskiy tahrir qilgan. Gazeta rus mustamlakachilik idora usulini o`tkazish, Turkiston xalqlarini sodiq fuqarolik ruhida tarbiyalash, diniy jaholatni qo`llab–quvvatlash siyosatini amalga oshirishga da`vat etgan. To`g’rirog’i, gazetaning dasturi Ichki ishlar vazirligi tomonidan chizib berilgan bo`lib, u asosan to`rttagina moddadan iborat bo`lgan.
1. Oliy farmoyishlar. Oliy telegrammalar, viloyat aholisiga taalluqli bo`lgan mukofot va yordamlar, tantanali kunlar to`g’risida qisqa ma`lumotlar.
2. Turkiston o`lkasiga tarqalishi lozim bo`lgan umumhukumat far-moyishlari.
3. Rus podsholarining hayotidan olingan qisqa hikoyalar, mahal-
liy va boshqa xil axborotlar.
4. Turkiston o`lkasidagi pochta-telegraf okrugi va boshqa huku-
mat muassasalarining e`lonlari hamda xususiy e`lonlar.
   Ushbu dasturga asosan “Turkestanskie vedomosti” gazetasida: 
     1) rasmiy; 
     2) ichki axborot; 
     3) xalqaro axborot; 
     4) nafis adabiyot; 
     5) mahalliy axborot bo`limlari tashkil etilgan
.
       “Turkestanskie vedomosti” o`zining rasmiy bo`limida asosan Turkiston general–gubernatorining buyruq, farmoyishlarini bosardi. Boshqa bo`limida esa o`lkaning tarixi, geografiyasi, etnografiyasi va statistikasiga oid maqolalar yoritilar edi. Darhaqiqat, bunday maqolalarning aksariyati O`rta Osiyoni birinchi bo`lib tekshirgan, uning geografiyasi va etnografiyasiga oid juda ko`p asarlar yaratgan N.A. Mayev qalamiga mansubdir.
Rus hukumati mahalliy xalqlar ong-bilim darajasining yuksalishidan aslo manfaatdor emasdi. Shu bois u milliy ongning yuksalishiga xizmat qiladigan vositalarning, jumladan, tub aholiga mo`ljallangan milliy tildagi davriy nashrlarning mavjud bo`lishiga uzoq muddat yo`l qo`ymadi, tub aholiga ishonchsizlik bilan qaradi. 1906 yilga qadar butun Turkistonda general–gubernatorlikning rasmiy nashri hisoblangan “Turkiston viloyatining gazeti” dan bo`lak boshqa birorta milliy gazeta nashr qilinmaganligini faqat shu bilan izohlash mumkin. Butun ijtimoiy hayot Turkistonning rus qismidagina kechar edi. Mahalliy aholini bu hayotga jalb qilmoq uchun hech bir jiddiy harakat qilinmadi. Hatto mahalliy millatlarga mansub mualliflar hamkorligidan foydalangan rasmiy nashr hisoblanmish “Turkiston viloyatining gazeti” muxarriri: “Mahalliy aholiga mansub kishilarni hamkorlikka jalb qilib bo`lmaydi, chunki ular matbuot shartlarini tushunmaydilar va o`z xabarlarida shaxsiy manfaatlaridan voz kecha olmaydilar”
, - deb  hisoblagan edi.
         Turkistonda o`zbek tilidagi dastlabki mustaqil nashrlar asrimizning boshidagina, aniqrog’i 1905–1907 yillardagi birinchi rus inqilobi davrida, “Turkiston viloyatining gazeti” chiqa boshlaganidan salkam qirq yil o`tgandan keyingina vujudga keldi. Bu shubhasiz, o`lka ijtimoiy hayotida tarixiy ahamiyatga molik muhim voqea edi. Inqilob zarbasidan sarosimaga tushgan rus hukumati matbuot sohasida ham yon berishga majbur bo`ladi. Ilg’or musulmon ziyolilari bundan foydalanib, davriy nashrlar chiqarish to`g’risida ruxsatnoma olishga erishdilar. Shunday qilib, avval Toshkentda, keyinroq Samarqand, Qo`qon va Buxoroda birin–ketin ijtimoiy–siyosiy va adabiy mazmundagi bir qator o`zbekcha davriy nashrlar tashkil topdi. Ularning tashkilotchilari, muharrirlari va yetakchi mualliflari XX asr boshida Turkistonda ma`rifatchilik zamirida yuzaga kelgan jadidchilik harakatining mafkurachilari bo`lishgan. Jadidlar istilochilar va mahalliy mustabidlar oyog’i ostida toptalgan Turkiston o`lkasini savodli, ma`rifatli, taraqqiyotga erishish, obod yurtga aylantirish orzusi bilan yashadilar va matbuotni shu orzuga erishish yo`lidagi qudratli vosita deb bildilar. Turkiston jadidlarining yetakchi namoyondalari Maxmudxo`ja Bexbudiy, Munavvarqori Abdurashidxonov, Abdulla Avloniylar taraqqiyparvar yo`nalishdagi o`zbek matbuotini shakllantirishga katta hissa qo`shdilar. Mahmudxo`ja Behbudiy milliy jurnalchilikka asos soldi. U tashkil etgan “Oyina” jurnali (1913–1915 y.) o`zbek tilida  chiqqan birinchi jurnaldir. Ikki yil davomida uning 68 ta soni ( jami 1720 bet) nashr etilgan. So`nggi son 1915 yil 15 iyunda chiqqan
. 
         Jadidlar milliy davriy nashrlar faoliyatini tashkil etish va yo`lga qo`yishda mahalliy rus matbuoti hamda Rossiyaning turli hududlarida tatar tilida nashr qilingan gazeta va jurnallar, birinchi galda buyuk ma`rifatchi Ismoilbek Gasprinskiy muharrirligida chiqqan mashhur “Tarjumon” gazetasining ish tajribasiga tayandilar
.

Biz yuqoridagi singari manbalarni o`qib-o`rganish jarayonida millatimizni asoratga tushirish u darajada oson kechmaganini, bu ish juda qattiq zulm va zarba natijasida amalga oshirilganini bugun to`la anglab etmoqdamiz. 
  Gazetada  “Xorijiya xabarlari”,  “Mamlakat xabarlari”, “Rusiya xabarlari”, “Toshkent axbori” singari ruknlar ostida juda ko`plab xabarlar berib borilgan. Ushbu xabarlarda musulmonlar mamlakatda boshlangan dahshatli  voqealar —  qonli urushlar,  ularga askarlar yig’ish natijasida o`z yerlarini tark etib Turkiyaga hijrat qilayotgani haqida yozilar ekan, bu bilan g’ayridinlar musulmonlarga juda qattiq jabr-sitam  o`tkazayotgani  ta`kidlanadi.   Shuningdek,  o`sha davrda nashr qilingan mahalliy gazetalar xabarlarida inqilob haqidagi voqealar emas, balki milliy mustaqillikka intilayotgan musulmon dunyosidagi voqealar ko`proq o`z aksini topgan.  Ularda xabarning ahamiyati haqida yo ijobiy, yo salbiy tomoniga qarab tavsif beriladi.   Masalan,  Turkiya   mamlakatida bo`lib o`tgan  voqealardan  xabar berilarkan,  u joyda Sultonning maxfiy  josuslik xizmati  boshlig’i  vafot etgach,   Sulton  bergan oqchalarga qanoatlanmay, uning o`g’li otasidan qolgan xujjatlarni olib chet elga qochib ketgani va o`sha xujjatlar evaziga Evropadan ko`proq mablag’ umidida bo`lgani aytiladi. Gazetalar bu xabarni shunchaki keltirib o`tmaydi. Unga nisbatan o`z qarashlarini bayon qilib, mol-dunyo ilinjidagi bu xoinlik eng jirkanch holat ekanligini ta`kidlaydi. 
        Shuningdek mahalliy gazetalarda  reklama va e`lonlar ham berib borilgan. Asosan savdo kompaniyalari va magazinlar faoliyati reklama qilingan. Masalan, “Taraqqiy” gazetasida Muhammadsharif Musin kompaniyasining do`konlari joylashgan erlar, savdoga chiqariladigan mollar haqida ma`lumot berilgan. Bu davrda gazetalar obunadan tushgan mablag’dan tashqari, reklama va e`lonlardan ham daromad olib turgan. 
  1912 yilta kelib ma`rifarparvarlik harakati butun o`lkaga keng yoyilgan, madaniyat, maorif orqali milliy ozodlikka chiqish uchun kurash Buxoro, Samarqand va Quqon shaharlarida ochiq boshlanib ketgan edi. 1913 yilga kelib esa bu shaharlarda gazeta-jurnal chiqarish orqali tashviqot va targ’ibot ishlar olib borish imkoniyati tug’ildi. Turkistonda ham ishchilar harakati jonlanib qoldi, hukumatga muxolifotdagi matbuot nashrlari yana paydo bo`la boshladi. Bu davrda “Xurshid”, “Shuxrat”, “Tujjor”, “Osiyo”, “Samarqand”, “Sadoi Turkiston”, “Sadoi Farg’ona”, keyinchalik, “Najot”, “Farg’ona sahifasi”, “Sho`roi islom”, “Turon”, “Hurriyat”, “Kengash”, “El bayrog’i”, “Turk eli”, “Farg’ona nidosi” kabi bir nechta mahalliy nashrlar nashr qilindi.  
   Xulosa o’rnida biz bu davrda ijtimoiy–siyosiy hayot jarayoni o`zgarishini Rossiyada xam, Turkistonda xam bir xil, bir yo`nalishda bo`lgan deya olmaymiz. Masalan, Rossiyada rasmiy hokimiyatga qarshi umumiy bir kuch (bol’shevikar, men’sheviklar va xokazolar) mavjud bo`lgan bo`lsa, Turkistonda bu ijtimoiy-siyosiy kuch ikki muhim yo`nalishda mavjud edi.
1. Turkistonda ishchilar harakatini tashkil etgan va unga raxbarlik qilgan bol’sheviklar harakati.
2. O`lkaning afkor xalq ommasini madaniyatli, o`qimishli 
qilish  yo`li   bilan tutqunlikdan,   zulmdan   ozod  etish,
mustaqil mamlakat tuzish bilan bog’liq bo`lgan taraqqiyparvarlar
harakati mavjud edi.
Turkiston matbuoti tarixini o`rganganda ana shu holatlarni e`tiborga   

  olish zarur.

        Respublikamiz Prezidenti Islom Karimov “Turkiston” gazetasi muxbirining savollariga bergan javoblarida shunday deydilar: “Asrimiz boshlarida jadidlarning o`z hisobidan maktablar, kutubxonalar, qiroatxonalar, teatrlar, ro`znomalar tashkil etganliklarini bir eslaylik. Nahotki bugun yurtimizda ana shunday saxovat buloqlari qurib qolgan bo`lsa!... Axir to`kib–sochib qilinayotgan to`rtta to`y o`rniga bitta maktab qursa bo`ladi–ku! Axir shu maktabda begona emas, o`zimizning farzandlarimiz, ertaga sizu bizning o`rnimizga keladigan, chirog’imizni yoqadigan, shu Vatanga egalik qiladigan o`g’il qizlarimiz o`qiydi-ku!”
. Bu so`zlar asr boshida yashagan, o`z millatining yorqin istiqboli xaqida qayg’urgan jadidlar hayoti va faoliyati biz uchun ibrat ekanligining, ular ilgari surgan g’oyalar bugungi kunda xam o`z dolzarbligini yo`qotmaganligini isbotidir.   
          Xulosa o’rnida shuni aytish mumkinki, yurtimizda qaror topgan mustaqillik tufayli biz endilikda tarixiy merosimizni haqqoniy o`rganish va baholash imkoniga erishdik. Mustaqil O`zbekiston jumhuriyati Oliy Kengashi 1993 yilda "Taraqqiy" gazetasining 1–soni chiqqan 27 iyun’ sanasini o`zbek jurnalistlarining kasb bayrami sifatida nishonlash to`g’risida mahsus qaror qabul qildi. Bu milliy matbuotimizning xalqimiz ravnaqidagi beqiyos xizmatiga berilgan munosib bahodir. Hozirgi kunda tariximizga jadid matbuoti nomi bilan kirgan XX asr boshidagi o`zbek milliy matbuotining keng qamrovli, haqqoniy ilmiy tarixini yaratish ilmiy jamoatchilik oldida ko`ndalang turgan dolzarb vazifalardan biridir. 

        Turkiston vaqtli matbuotining rivojlanishida mahalliy ziyolilarimizning o`rni nihoyatda kattadir. Biz bularni quyidagi ko`plab milliy ziyolilarimizning ish faoliyatlarida ko`rib o`tishimiz mumkin. Ulardan biri Munavvar qori Abdurashidxonovdir. Munavvar qori Abdurashidxonov 1878 yil Toshkentning Shayxontohur dahasi Darxon mahallasida tavallud topgan. Toshkentdagi Yunusxon madrasasida, so`ngra Buxoroda tahsil olgan. Munavvar qori Turkiston o`lkasida yangi usul maktabini birinchi bo`lib 1901 yilida o`z hovlisida, keyinchalik Toshkentning turli dahalarida ochishga muvaffaq bo`ldi. Bu maktablar uchun “Adibi avval” va “Adibi soniy” deb nomlangan darsliklar yaratdi. “Taraqqiy”dan keyin milliy matbuotimiz namunasi bo`lgan “Xurshid” gazetasini nashr qildi. “Najot”, “Kengash”, “Osiyo”, “Hurriyat”, “Turon” gazetalarida bosh muharrir, “Sadoi Turkiston”da esa bo`lim muharriri bo`lib xizmat qilgan. 1931 yilda kommunizm qatag’onining qurboni bo`lgan. Masalan, “Xurshid” gazetasining nashr qilinishida Munavvar qori Abdurashidxonov xizmatlari nihoyatda kattadir. Yaqingacha biz “Xurshid”gazetasining birinchi soni qachon bosilgani to`g’risida ma`lumotga ega emas edik. endilikda buni aniqlash mumkin bo`ldi. “Xurshid” gazetasining birinchi soni “Turkiston viloyatining gazeti” ro`znomasida chop etilgan (1906 yil, 21 sentyabr’, 47-son) “Po povodu gazeta “Xurshid” v Tashkente” sarlavhali maqoladan ayon bo`lishicha, 1906 yil 6 sentyabrda chiqqan
. Shu maqolada ko`rsatilshicha, birinchi son to`rt sahifadan iborat bo`lgan. Gazetaning Alisher Navoiy nomidagi respublika xalq kutubxonasining nodir nashrlar bo`limida “Xurshid”ning 2- va 3-sonlarigina saqlanib qolgan. 2-son 14 sentyabr’ chorshanba kuni, 3-son esa 21 sengyabr chorshanba kuni chop etilgan. 2-sonining birinchi sahifasida gazetaning chiqish muddati va mazmun yo`nalishini anglatuvchi quyidagi so`zlar yozilgan: “Hozir haftada bir marta, tezdan 2-3 bora chiqadurg’on ilmiy, adabiy, siyosiy, maishiy turkcha jaridadur”
. Mazkur sonlarning har ikkisi ham tosh bosma usuli bilan chop etilgan, Ziyo Saidning ko`rsatishicha, "Xurshid"ning to`rtta soni tosh bosmada, qolgan sonlari mix bosmada chiqarilgan. 2-sonda gazeta chop etilgan bosmaxona, gazetaning sotilish narxi, taxririyat manzilgoxi, muharrir va noshirning ism-sharifi haqida ma`lumotlar keltirilgan. Gazeta Toshkentda, V.M. Il’inga qarashli xususiy tipolitografiyada chop etilgan. Gazeta muharriri va noshiri Munavvarxon Abdurashidxonov deb ko`rsatilgan. “Xurshid” gazetasnning mavjud sonlari uning sahifalarida yoritilgan, ko`llanilgan janrlarning xilma–xilligidan dalolat beradi.
   Anashunday milliy ziyolilarimizdan yana biri bu Mahmudxo`ja Behbudiydir. Maxmudxo`ja Bexbudiy 1875 yil 19 yanvarda Samarqandda ruhoniy oilasida tug’ilgan. Tog’asi Muhammad Siddiq yordamida xat–savod chiqargan. eski maktab-madrasada o`qiydi. Arab tilini o`rganadi. Qozixonalarda mirzalik, muftilik qiladi. 1902 yil Makkaga borib, hoji bo`lib qaytadi. Qozon, Ufa shaharlarida, Saudiya Arabistoni, Misr, Turkiya mamlakatlarida bo`ladi. Jadidchilik harakatining asoschisi Ismoilbek Gaspirali bilan bir necha marta uchrashadi, ma’rifatparvarlik, millat, madaniyat to`g’risida suhbatlar qiladi. U o`z davrining yirik islomshunosi bo`lish bilan birga, siyosatshunoslikda ham ko`zga ko`ringan namoyanda bo`lgan. Vaqtli matbuot sahifalarida zamonasining dolzarb mavzulariga bag’ishlangan ijtimoiy–siyosiy, tarixiy, adabiy maqolalari bilan faol ishtirok etgan. Mahmudxo`ja Behbudiy yangi usuldagi maktablarning ilk targ’ibotchisi va asoschilaridan biri bo`lish bilan birga, ana shu maktablar uchun darsliklar yaratgan yirik ma`rifatparvar arbobdir.
   Mahmudxo`ja Behbudiy 1919 yilning bahorida Qarshi shahrida qatl etilgan. Behbudiy Turkistonda bir nechta gazeta va jurnallar chop etilishiga ko`maklashdi va boshchilik qildi. Ana shunday nashrlardan biri “Samarqand” gazetasidir.    “Samarqand” gazetasi Samarqand taraqqiyparvar ma`rifatchilarining to`ng’ich gazetasi bo`lib, u 1913 yil aprel’ oyida Mahmudxo`ja Behbudiyning mas`ul muharrirligi ostida chiqa boshlagan. Gazeta haftada 2 marta 2 sahifada (7-, 8-sonidan so`ng 4 betli) chiqqan. Shuningdek, u 400–600 nusxadan iborat bo`lgan. Tili sof o`zbekcha bo`lmagan, har bir sonida tojikcha she`r na maqolalar ham bosilib turgan. Biroq, “Samarqand” gazetasi moddiy tomondan qiynalib, 45-sonida to`xtashga majbur bo`lgan. Mirzohid Mirvohidov (Quqondan), Akobir Shomansurov (Samarqanddan), ikki yuz mushtariy 500 so`m iona to`plab, yana nashr qilinishini so`rab muharrirga telegramma bergan bo`lsalar ham, gazetani qayta nashr etish mumkin bo`lmagan
.
 “Samarqand” gazetasining bosilish jarayonida unga 2 marta ruxsat olingan bo`lib, birinchisi 1913 yil 10 aprelda beriladi va shundan so`ng gazeta chiqa boshlaydi. Shu bilan birga, Behbudiy negadir 1913 yil 23 may kuni Samarqand viloyati harbiy gubernatoridan “Yangi Samarqand” (“Samarqandi nav” – “Noviy Samarkand”)
 nomli gazeta chiqarishga ruxsat berishini so`rab yana ariza yozadi. Bu haqda Avsharovaning “Russkaya periodicheskaya pechat’ v Turkestane (1870–1917)” kitobida shunday deyiladi: “Mahmudxo`ja Behbudiy nashr etgan bu gazeta avval “Samarqand”, bir necha soni chiqqach esa –26-, 27-sonlaridan so`ng “Noviy Samarkand” nomi bilan chiqdi. Bu vaqtinchalik o`zgarish gazetadan axborot olishda har xillikka olib keldi. 28-sonidan boshlab esa u yana o`z nomiga qaytdi”
.
     Alisher Navoiy nomidagi O`zbekiston Respublikasi Davlat kutubxonasining “Nodir nashrlar” bo`limida “Samarqand” gazetasi taxlamlari ichida “Yangi Samarqand” gazetasining 2 ta soni ham bor (rus tilida). Demak, birinchi arizada gazetani ikki tilda (o`zbekcha va tojikcha), keyingi arizada rus tilida ham chiqarish ko`rsatilgan. ehtimolki, rus tilida ham chiqarish tavsiya etilgan. “Samarqand” boshiga avvalgi jadid gazetalar (“Taraqqiy”, “Shuhrat”, “Xurshid”)ning kuni tushmadi. Behbudiy  “Samarqand”da  butun Turkiston ziyolilari faol   ishtirok etishlarini istadi va gazetaning ilk sonida yozuvchilarga murojaat qildiki, bu murojaat uning oxirgi sonigacha birinchi sahifadan tushmadi: “Islomiyaning saodati va solihiga musulmonlarni madaniyat va fununi zamonadan naflanmoqlari uchun yozilgan mahalliy turkiy va forsiy tillarda maqola va ash`or qabul bulib, ammo jaridaga yozilishi idora ixtiyoridadir”
.
   Bu murojaat gazetaning deyarli har sonida berilishiga qaramasdan, joylardan maqola va xabarlar ko`p kelmaydi. Behbudiy muharrirlik faoliyatining diqqatga sazovor tomoni yana shundaki, u gazeta-jurnalda biron-bir nashrdan ko`chirib yo tarjima qilib material bersa, uning ostida albatta “Idora” yoki “Samarqand” imzosi bilan o`sha material, maqola, sharhga izoh beradi.
   Milliy ziyolilarimizdan yana biri Ubaydullaxo`ja Asadullaxo`jaevdir. Ubaydullaxo`ja Asadullaxo`jaev – Toshkentda, eski shaharning “Qoryog’di” mahallasida bog’bon Asadulla maxsum (maxdum) oilasida 1880 yilda dunyoga kelgan. Ubaydullaxo`ja rus-tuzem maktabini bitirgach, kelishtiruvchi sud’ya idorasida tilmoch sifatida o`z faoliyatini boshlagan. Uning uquvi, aql-idroki va bilimga chanqoqligi sud’ya e’tiborini o`ziga jalb etdi. Saratov shahriga jo`nashga to`g’ri kelganda Ubaydullani ham o`zi bilan olib ketib, unga ustoz bo`lishining sababi ham shu edi. Saratovda Ubaydullaxo`ja adliya bo`yicha mutaxassislikni o`rganib, ham nazariy, xam amaliy bilimlarni egalladi. O`sha yillarda u rus inqilobiy g’oyalariga qiziqib, eserlar bilan yaqinlashdi. Ubaydullaxo`ja 1909 yilda Lev Tolstoyga xat yozgani va uning ta`limoti  haqida  o`z  fikrlarini   bildirgani  diqqatga loyiq. Buyuk adib yosh o`zbek yigiti maktubiga javob yozib, Saratovga yo`llagani ham Ubaydullaning aql-zakovati ulug’ alloma e`tiborini jalb qilganidan dalolat beradi
. U sotsial-demokrat, eserlar dasturi bilan tanishdi va o`z dunyoqarashini shakllantirishda ular tajribasidan foydalandi.
   Saratovlik eserlar tavsiyasi bilan Ubaydullani eser, Toshkent okrug sudi ishonchli vakili (davlat xizmatidagi advokat) Ivan Charkovskiy o`z idorasiga ishga oldi. Oliy ma`lumotli Ubaydulla qisqa muddat ichida mustaqil ravishda advokatlik ishini yurita boshladi. Biyron ruscha nutqi, adliya ishining nozik nuktadoni, Rossiya imperiyasi qonunlari majmuasining bilimdoni sifatida mijozlari ishini muvaffaqiyat bilan yakunlagani, bir necha katta sud jarayonida g’alaba qozongani unga obro`– e`tibor keltirdi. Rossiya maxfiy xizmati – TRMB boshlig’i polkovnik M.Volkov uni 1913 yildan o`z hisobiga olib, muntazam kuzatuvda saqlagani sababini shunday izoqlagan: “Ubaydulla Asadullaxo`jaev Toshkent sartlaridan. Xususiy ishonchli vakil. Xo`jaev Saratovdan Toshkentga qaytib, qisman advokatlik va qisman tashkilotchilik qila boshlagan. 1913 yildan TRMB ga e`tiqodli panislomchi sifatida ma`lum. U “Umid” deb atalgan ilg’or musulmon guruhiga etakchilik qila boshlagan”
.

   Ubaydullaxo`ja do`sti Munavvar qori, Abdulla Avloniy, Ilhomjon Inog’omov, Komilbek Norbekov, To`lagan Xo`jamyorov (Tavallo), Muhammad Poshshaxo`jaev, Toshpo`lat Norbo`tabekov va boshqalar bilan birgalikda “Turon” jamiyatini tashkil qildi. Ubaydullaxo`ja 1914 yilda “Sadoi Turkiston” gazetasini nashr qilishga muvaffaq bo`ldi. “Sadoi Turkiston” gazetasining Turkiston ijtimoiy hayotida tutgan o`rni, mazmuni va g’oyaviy yo`nalishi, rubrikalari, tiraji va tarqalishi, mualliflari va publitsistlari, shuningdek, o`zbek milliy matbuoti tarixida umummilliy matbuot nashri martabasiga ko`tarila olishi, yuksak poligrafik saviyada chop etilishi, ommabop nashr sifatida shu davr milliy nashrlari safida eng oldingi o`rinni egallashi uning beqiyos tarixii faoliyatidan dalolat beradi. “Sadoi Turkiston” gazetasi xususida fikr yuritishdan avval bu haqda ko`plab adiblar, adabiyotshunos olimlar o`z tadqiqotlarida yozib qoldirishgani aytib o`tishni joiz. Masalan, O.Sharafiddinov. I.G’afurov, Sh.Turdiev, N.Karimov, B.Do`stqoraev, M.Olimov, U.Dolimov, Z.Eshonova, T.Pidaev, S.Halimova va boshqalar gazstaning ko`pqirrali faoliyatini tahlil qilishgan va manba sifatida unga katta baho berishgan. A.Jalolov va H.O`zganboev “O`zbek ma`rifatparvarlik adabiyotining garaqqiyotida vaqtli matbuotning o`rni” nomli kitoblarida “Sadoi Turkiston” gazstasi va “ma`rifat” masalasini yoritishgan.
“Sadoi Turkiston” gazetasi o`zbek matbuotida o`ziga munosib iz qoldirdi. Bu gazeta 66 nomer chiqib moddiy ahvolining tangligidan yotib qoldi. Xuddi shunday fikrni Abdulla Avloniy ham ta`kidlaydi. Biroq Cho`lpon bu haqda “80-no`merga qadar davom etib, moddiy jihatdan siqilaroq yopildi”, deb yozadi
.
  Gazeta Turkistonda milliy nashriyot shirkatlarini tashkil etish, noshirlik sohasida mahalliy aholidan mutaxassislar tayyorlash, homiylar va o`tkir qalam sohiblarini matbuot ishlariga jalb qilish, aholi o`rtasida targ’ibot, tashviqot ishlarini yo`lga qo`yishni amalga oshirishga munosib hissa qo`shdi.
  Yana bir taraqqiyparvar adiblarimizdan biri bu Obidjon Mahmudovdir. Obidjon Mahmudov (Obid chatoq) ochiq fikrli, millatparvar va o`tkir qalam sohibi edi. Obidjon Mahmudov tomonidan  1914 yilda “Sadoi Farg’ona” gazetasi nashr etilgan. Gazetaning jami 122 soni chiqqan.
Gazeta noshiri va muharriri Obidjon Maxmudov ham, gazeta ta`sischisi Ashurali Zohiriy ham jadidlardan bo`lishgan. “Sadoi Farg’ona”  gazetasini nashr etilishi  haqida ayrim fikrlar mavjud. Masalan, 1924 yilda Abdulla Avloniy o`zining “Bugungi o`zbek vaqtli matbuotining tarixi” maqolasida shunday yozadi: “Sadoi Farg’ona” gazetasi 1914 yil Qo`qonda “Sadoi Turkiston” bilan bir kunda Obiljon   Mahmudovning mas`ulligi ostida chiqa boshladi. Bu gazeta har jihatdan “Sadoi Turkiston” dek bo`la olmadi. Qalam ahlini o`ziga jalb qila olmasdan imqirozga yuz tutib, nihoyat bu ham to`xtadi”
. 
  Alisher Navoiy nomidagi O`zbekiston Rsspublikasi Davlat kutubxonasining Nodir iashrlar bo`limida hozir ham saqlanayotgan gazeta taxlamlari shuni ko`rsatadiki, gazeta 1915 yil 26 mayga qadar nashr etilgan bo`lib, jami 122 ta soni chiqqan. Gazetaning 1914 yil aprel’, payshanba kuni chiqqan 1-sonida shunday satrlarni o`qiymiz: “Haftada uch marta chikadurg’on ilmiy, fanniy, siyosiy turkcha gazetadur”. Demak, gazeta ilmiy, siyosiy nashr bo`lgan. Qog’oz bichimi “A-2” formatda, o`rtacha sifatli yupqa qog’ozda, Qo`qon shahar, Haydarbek mahallasida, Obidjon Mahmudovning shaxsiy bosmaxonasida, 4 sahifada bosilgan. Obidjon Mahmudov, Ziyo Said aytganiday, gazetaning ham noshiri, ham muharriri bo`lgan. Gazetaning obuna narxi Qo`qon shahri va Rossiya imperiyasi shaharlari aholisi uchun 1 yilga 5 so`m, 6 oyga 3 so`m, 3 oyga 2 so`m, 1 oyga 60 tiyin; xorij mamlakatlari fuqarolari uchun esa deyarli 2 barobar qimmat, 1 yilga 12 so`m, 6 oyga 7 so`m, 3 oyga 4 so`m, 1 oyga 1,5 so`m bo`lgan
.
 Yuqorida aytilganidek, gazeta sahifalarida xususiy e`lonlar ham jamoa e`lonlari ham ko`plab bosilgan. Gazetada berilgan e`londa yozilishicha, qo`qonliklar uchun e`lon bahosi 1-sahifa uchun har satri 20 tiyin, oxirgi sahifa uchun –15 tiyin. Boshqa shaharliklar uchun esa 1-sahifaning har satri uchun – 60 tiyin, oxirgi sahifa –30 tiyin
.
 E`lonlar asosan 3–4 - sahifalarda bosilib, ularnin ko`pchiligi iqtisodiy mavzuda bo`lgan (Rossiya zavodlarida tayyorlangan “Model-59” rusumli engil avtomobil’, cho`yan quvurlar va boshqa ko`plab sanoat mahsulotlari reklama qilingan). Shuningdek, turli kasb egalari aholiga o`z xizmatlarini taklif etib ham e`lonlar berishgan. “Sadoi Farg’ona” ning maqsadi haqida uning noshiri va muharriri Obidjon Mahmudov gazetaning 1-sonida bosilgan “Maqsad va maslak” maqolasida shunday yozadi: “Gazetani nashr etishdan maqsadimiz tijorat emas, balki xalqimizga qo`limizdan kelgan qadar xizmat etmokdir. Xalqimizda matbuot va jaridai milliyaga kundan-kun shavq va rag’bat o`zgardi. Gazeta moddiy jihatdan ta`minlangan”.
   Gazetaning ana shu 1-sonida Ashurali Zohiriy qalamiga mansub bo`lgan “So`z boshi” maqolasi ham bosilgan bo`lib, unda nihoyatda muhim, juda ajoyib ijtimoiy-siyosiy. adabiy-falsafiy g’oya ilgari suriladi. Bu maqolada aytiladiki, “Gazeta har bir millatning tilidur, gazetasiz millat tilsizdur. Zero, tili va adabiyoti yo`q millat millat emasdur”. Demak, gazeta va adabiyot har bir millatni millat sifatida ko`rsatuvchi, millat sifatida shakllantiruvchi eng asosiy ko`rsatkich, sifat, xususiyatdir. Bunday bir ulug’, zo`r ijtimoiy-siyosiy g’oya birinchi bor Ashurali Zohiriy tomonidan “Sadoi Farg’ona” gazetasida, uning 1914 yil chop etilgan 1-sonida ilgari surildi.
  Ma`lumki, ma`rifatparvarlar tomonidan kun tartibiga qo`yilgan dolzarb muammolardan yana biri ona tili masalasi bo`lgan. “Sadoi Farg’ona” gazetasi ham bu masalani o`z nazaridan chetda qoldirmagan. Masalan, Ashurali Zohiriy gazetaning 3-sonida bosilgan “Ona tili” nomli maqolasi ruhi jihatidan o`zbek tilini mensimovchi shovinistlar, o`z ona tiliga mensimay qarovchilarni asosli tanqid ostiga olar ekan, u ayni chog’da o`zbek tilining boy, go`zal ekanligini til tarixi faktlari, tatar tiliga qiyoslangan dalillar bilan ochiq ko`rsatib beradi.
“Sadoi Farg’ona” o`z targ’ibotida xalqning milliy tuyg’usini, milliy g’ururini uyg’otishga ayricha ahamiyat bergan, yurtini, tilini, dinini, tarixini, madaniyatini, urf-odatlarini, umuman o`zligini anglamagan va e`zozlamagan millat mustaqil bo`la olmasligini qayta-qayta uqtirgan. Milliylikni asrash millat mustaqilligini saqlash demakdir. “Sadon Farg’ona” qlamkashari buni chuqur idrok etganlar.
XIX asrning ikkinchi yarmida Turkistonda birinchi marta bosma kitob nashr etila boshladi. Bu g’oyat muhim tarixiy voqea edi. Lekin O`rta Osiyoning markaziy shaharlarida bosmaxolalarning tashkil etilishini chor Rossiyasining o`lkaga ko`rsatgan marhamati sifatida qabul qilish kerak emas. Birinchidan, noshirlik jahon mamlakatlarida keng tarqalib bo`lgan edi. Ikkinchidan, Turkiston o`lkasidagi ijtimoiy-siyosiy vaziyat rus hukumatidan bu erda mustamlakachilikka qarshi kurash avj olib ketishini bartaraf etish uchun muayyan jihatdan mahalliy ijtimoiy talablarga yon berishni talab qilar, bu borada bosmaxona kabi ijtimoiy dunyoqarashga ijobiy ta`sir ko`rsatadigan, lekin mavjud mustamlakachilik siyosatiga halal bermaydigan siyosiy vositalardan foydalanishga majbur etardi. Uchinchidan, bosmaxonalar Turkiston o`lkasidagi kitobga bo`lgan yuksak talabdan kelib chiqib, iqtisodiy foyda olishni ko`zlagan holda tashkil etilgan. Bu o`rinda Turkistonga sehrli o`lka sifatida qarash rus burjuaziyasining nafsi ham yaxshigina rol’ o`ynagan edi. Bosmaxonalarniig tashkil etilishiga, ayniqsa, oxirgi sabab katta turtki berganini bu o`lkadagi noshirlik korxonalarining, asosan rus muhojirlari tomonidan tashkil etilib boshqarilgani ham tasdiqlaydi. Lekin bu siyosiy jarayonlar O`rta Osiyo xalqlarining savodini chiqarish, madaniy merosiga hissa qo`shish, ilm-ma`rifatni oshirish, qo`shni mamlakatlar xalqlari madaniyati bilan tanishtirish, jahonda yuz berayotgan o`zgarishlardan voqif qilish yo`lida olib borilgan harakatlar sifatida baholanishi xaqiqiy siyosiy maqsadlarni niqoblash uchungina edi, xolos. To`g’ri, bundan o`lka xalqlariga hech qanday foyda bo`lmadi, dsyish xato bo`ladi. Ammo siyosatga berilgan ta`riflardan birida sadaqa berib quldek ishlatish aynan siyosatdagi ifloslik, ya`ni manfaat yo`lida vijdon va axloqni ifloslikka bo`ysundirish, deya ta`riflanadi. Ruslarning Turkistonga ko`rsatgan yonbosishlari xuddi mana shu ta`rif mohiyatiga muvofiq kelar edi. Turkistonda Rus zodagonlarining manfaatlariga, qolaversa, o`sha mafkuraviy tuzum siyosatiga xizmat qiluvchi ma`naviy qurol sifatida bosmaxonalar tashkil etildi. Bu ayni vaqtda o`zbek madaniyatida kitoblarni bir vaqtning o`zida ko`plab nusxada nashr etilishining boshlanishini bildirar edi.
  XIX asrning ikkinchi yarmida Turkistonda xususiy bosmaxonalar paydo bo`la boshladi. 1877 yilda S.I.Laxtin tashkil etgan bosmaxona shularning dastlabkisidir
. Mazkur bosmaxona litografiya jihozlariga ega bo`lib, mahalliy tilda kitoblar nashr qilgan. SHuni alohida qayd qilish kerakki, Turkistonda, garchi bosmaxona kech tashkil topgan bo`lsada, lekin litografiya yo`li bilan kitob nashr qilish ancha rivojlangan edi. Sabab shuki, litografiya texnikasi uncha murakkab bo`lmay, bosmaxona uskunalariga nisbatan birmuncha arzon edi. O`rta Osiyoda birinchi litografiya Xiva shahrida 1874 yili vujudga keldi. Uning tashkilotchisi Otajon Abdalov edi. U eronlik ustozi Ibrohim Sulton rahbarligida Xivada toshbosma tashkil etishga muvaffaq bo`ldi. SHu paytdan boshlab u “Og’ajon bosmachi” (matbaachi) degan nom oldi. Biroq bu ish uzoqqa cho`zilmadi. Xonlikdan moddiy yordam bo`lmagach, uning faoliyati to`xtab qoldi. Keyingi davrlarda tashkil etilgan litografiyalar mahalliy burjuaziya vakillaridan iborat ayrim shaxslar qo`lida edi. Temir sotuvchi esonboy Husayinboev ham dastlabki o`zbek nashriyotchilaridan biridir. Uning litografiyasi Toshkentda 1883 yilla ishga tushirildi. Mazkur litografiya uchun asbob-uskunalar Rossiyadan 50 dan ortiq tuyada keltirilgan. 1888 yilning oxirida Toshkentda S.A.Portsev tomonidan yana bir bosmaxona ishga tushirildi. “Umuman, 1868 yildan 1898 yilga qadar Turkistonda matbaa korxonalarining soni 15 ga etdi. Ularda 6 tasi bos-maxona bo`lib, qolganlari ligografiya yoki tipolitografiyaga ega bo`lgan bosmaxonalardir”
. Keyinchalik litografiyalar Toshkent, Buxoro, Samarqand, Andijoi va boshqa shaharlarda paydo bo`la boshladi. Litografiya uchun asbob-uskunalar Rossiya, Xindiston. eron, Misr va boshqa mamlakatlardan keltiriladi.
Ilk davrlarda matbaa korxonalari texnika jihatidan qoloq, mahsulot ishlab chiqarish jihatidan sifatsiz edi. Matbaa sanoati korxonalarida ishlayotgan xodimlarning tarkibi ham xarakterlidir: mahalliy millat vakillari 72 kishi bo`lib, bo`lardan 16 kishigina malakali xodim edi. Bosmaxona va litografiyada ishlayotgan ishchilar orasida birgina ayol bor edi, xolos. Turkiston diyori Ruslar tomonidan zabt etilgach, dastlabki davrdayoq kitob bosish uchun moddiy-texnika bazasi yaratildi. Rus burjuaziyasining siyosiy maqsadlarda ko`rsatgan tashabbusi tez orada mahalliy ziyolilarning uni o`z qullariga olishlariga imkoniyat yaratdi. Mahalliy nashriyot vujudga kelishi Turkistonning o`sha davrdagi madaniy hayotida g’oyat katta voqea bo`ldi
. 

  Rus hukumati boshqa sohalar kabi noshirlik ishlaridan ham o`lkani ma`naviy jihatdan tobe qilish, umum ruslashtirish siyosatini kuchaytirish kabi strategik vazifalarni hal etishda foydalanishga intildi. Ammo rus hukumatining mafkuraviy va ma`muriy tadbirlariga qaramay, keng xalq ommasi, milliy ziyolilar asriy an`analarni asrab qolishga intildilar va o`tmish ma`naviy merosini boyitishga kirishdilar. Noshirchilik ishlarida milliy taraqqiyot uchun o`ziga xos shafqatsiz kurash avj oldi. Bu esa, o`z navbatida, Turkistondagi milliy ozodlik kurashining ajralmas qismi bo`lib qoldi. Matbaachilik sohasida raqobatga chiday olmagan N.A. Kugelning shtampgraver (o`ymakorlik ustaxonasi) bosmaxonasini, 1907 yilda Samarqandda faoliyat yuritgan aka-uka Ignatovlar litografiyasi hamda Sliyanov va Nazarov matbaalari shirkatini G. Demurov litografiyasi o`ziga qo`shib oladi. Natijada 1908 yilda bu qadimiy shaxarda katta litografiya vujudga keladi. Bu erda dastlab choy yorliq (etiketka)lari bosmadan chiqarilgan. 1904 yil 1 maydan V.M.Morozov tashkilotchiligida rus tilida “Samarkand” gazetasi nashr etila boshladi. Unga avval N.V.Bototin, keyinchalik P.V.Pozdnyakov, G.D.Demurovlar noshirlik qilishgan. Ommaviy-ijtimoiy, adabiy yo`nalishda nashr etilgan mazkur gazetada V.Vyatkin, V.Bartol’d, N.Likoshin, Yu.Yakubovskiy kabi o`lkashunoslarning maqolalari, “Maxalliy xabarlar” va “O`lka bo`ylab” ruknlari ostida Turkistonning uzoq shaharlaridagi hayot xam aks ettirilgan maqolalar berib borilgan
. 1906 yil 16 yanvarda ushbu gazeta ham, bosmaxona ham podsho senzurasi tomonidan yopiladi. Ko`p o`tmay G.D. Demurov katga jarima to`lab bosmaxonani qayta ishga tushirishga muvaffaq bo`ladi. Gazeta esa 1906 yil 5 fevraldan boshlab kundalik nashr – “Zarafshan” gazstaning avval nomi bilan chop etila boshlaydi. Xullas. “Samarqand” gazetasi va uni nashrdan chiqaruvchi bosmaxona ham podsho senzurasi tomonidan bir necha bor sudlanadi, yopiladi. Biroq bokulik savdogar G.Demurov har safar katta jarima to`lab, faoliyatini yana davom etgiraveradi. 

Manbalarda qayd etilishicha, bu matbaa o`z kuchi imkoniyatlarini kitob chop etishda ham sinab ko`rgan. Ammo ko`p mexnat talab qilinib, daromadning kam bo`lishi bokulik savdogarni qanoatlantirmagan. Buning ustiga gazetaga nisbatan nazorat idoralari hamda sudlar tomonidan qo`yilgan talab, jarimalardan G.I.Demurov juda charchagan. U ishni K.X.Sliyanovga topshirib, o`zi Tiflis (Tbilisi) da yashay boshlagan. O`sha erdan turib bosmaxonaning kagta muammolarini hal qilish bilan cheklangan.
      Tipolitografilning O`rta Osiyoda inqilobdan oldin tashkil topgan bosmaxonalardan (90 ta) farqi shu ediki, uni fon Kaufman tashkil etgan “Turkestanskie vsdomosti”  (1870)  nashr etiladigan  harbiy  shtab bosmaxonasi  bilan qiyoslaganda G.I.Demurov tipolitografiyasining ustunligini ko`ramiz. Jumlalan, bu shaxsiy tipolitografiya matbaachilari kasb darajasining yuqoriligi, matbaa uskunalarining xilma-xilligi va ular asosan. xorijdan keltirilganligi, bosma mahsulotlarni ikki xil rangda yuqori sifatda bosilganligida ko`rinadi.

1899 yili Turkiston o`lkasining madaniy markazlaridan biri Samarqandda bokulik savdogar Georgiy Demurovning shaxsiy bosmaxonasi tashkil topadi. Oradan to`rt yil o`tgandan so`ng G. Demurov N.Kugelning shtampgraver (mis o`ymakorlik ustaxona bosmaxonasi) ni o`z bosmaxonasiga birlashtirib oladi. Bu qo`shma korxona 1908 yilga qadar “Demurov litografiyasi” deya nomlanib kelingan. Shaharda eng obro`li bo`lgan G.I. Demurov bosmaxonasining litografiya bosma bo`limida ikki rangda ishlovchi uchta bosma uskuna kunu tun tinmay bosma mahsulot chop etgan. Bu erda o`n beshga yaqin mutaxassislar ishlaganlar
.
        Tarixiy hujjatlarlan ma`lum bo`lishicha, bokulik savdogar tipolitografiyasiga Germaniya choy birjasining Turkistondagi vakili Vagou va K°, ozarbayjonlik Tagiev, Rizaev, Aliaskarovlar, moskvalik Kuznetsov, aka-uka Popovlar choy yorliqlariga buyurtmalar berganliklari, Samarqandda bunday firma, birjalar o`ndan ortiq ziyod bo`lganligi, choy yorliklari transmissiya yordamida ishlovchi yigirma ot kuchiga ega olti toshbosma uskuna (mashina) yordamida uch smenali ish jadvaliga ko`ra ishlaganligi, matbaa XX asrning boshidayoq elektrlashtirilganligi ma`lum. Shuningdek, matbaaning to`rtta bosma bo`limida uchta bosma mashina bo`lib, kattasida gazeta, ikki kichigida –“Amerikanka”da shaxsning kimligini bildiruvchi varaqa (vizit kartochka) chop etilgan
. Bu bo`limda o`n ikki mutaxassis mehnat qilgan. Bosmaxonaga zarur bo`lgan barcha matbaa mashinalar bo`yoq, qog’oz va boshqa matbaa materiallarni G. Demurov choy birjalari orqali xorijdan keltirgan. 

        Turkistonda bosmaxonalarning tashkil topilishi, ularda gazeta, jurnal va kitoblarning chop etilishi tasviriy san`at rivojiga ham ta`sir qildi. Mahalliy tillarda kitob, gazeta, ilmiy to`plam va taqvimlar nashr etila boshlandi. Bu nashrlarda tasviriy san`atning ilk namunalari paydo bo`la boshladi
.
   Shunday qilib, rus hukumati boshqa soxalardagi kabi nashr ishlaridan ham o`lkani ma`naviy jihatdan tobe qilish, umumruslashtirish siyosatini kuchaytirish kabi strategik vazifalarni hal etishda foydalanishga intildi. Ammo bosqinchi hukumatning mafkuraviy va ma`muriy tadbirlariga qaramay, keng xalq ommasi, milliy ziyolilar asriy an`analarni asrab qolishga intildilar. O`tmishimizning ma`naviy merosini boyitishga tirishdilar. Nashr ishlarida o`zlariga xos milliy taraqqiyog uchun shafqatsiz kurash ketdi. Bu esa o`z navbatida Turkistondagi milliy ozodlik kurashining ajralmas qismi bo`lib qoldi.

Dolzarb siyosiy vazifalarni hal etish va muhim zamonaviy masalalarni muhokama qilish uchun kundalik adabiyot – gazeta va jurnallar chiqarish zarurati tug’illi. Turkistonda vaqtli matbuot ana shu zaminda vujudga keldi.
Turkistonda o`zbek tililagi dastlabki mustaqil nashrlar asrimizning boshidagina, aniqrog’i 1905-1907 yillardagi birinchi rus inqilobi davrida, "Turkiston viloyatining gazeti" chiqa boshlaganidan salkam qirq yil o`tgandan keyingana vujudga keldi. Bu shubhasiz, o`lka ijtimoiy hayotida tarixiy ahamiyatga molik muhim voqea edi. Inqilob zarbasidan sarosimaga tushgan rus hukumati matbuot sohasida xam yon berishga majbur bo`lgandi. Ilg’or musulmon ziyolilari bundan foydalanib, davriy nashrlar chiqarish to`grisida ruxsatnoma olishga erishdilar.
 1917 yilga qadar O`zbekistonda yirik matbaa sanoati hali shakllanmagan edi. Bu erda  25 ga yaqin o`rta darajadagi bosmaxona va litografiya mavjud edi, xolos. Ular texnik jihatdan qoloq bo`lib, hamma ish qo`l kuchi bilan bajarilar edi. Bosmaxona va litografiyalarda ishlovchi 574 ishchidan 72 tasi mahalliy millat vakillari bo`lib, ular etarli malakaga  ega emas edilar. Shu sababdan milliy tillardagi adabiyotlar asosan litografiya usuli  bilan bosilar edi
. 

  Sobiq sovet tuzumi Oktyabr’ to`ntarishining dastlabki oylaridayoq nashriyot ishlariga jiddiy e`tibor qaratdi. 1917 yil dekabr’ oyida Davlat nashriyoti haqida dekret qabul qilindi. Bu dekretda RSFSR Maorif Xalq Komisarligiga o`zining adabiyot–nashriyot bo`limi orqali darhol nashriyot ishlarini kengaytirish tavsiya etilgan edi. Milliy ishlar Xalq Komisarligining  “Sharqiy” va “G’arbiy” nashriyotlari milliy tillarda nashriyot ishlarini kengaytirib yubordi.

  Shunday qilib, avval Toshkentda, keyinroq Samarqand, Ko`qon va Buxoroda birin-ketin ijtimoiy–siyosiy va adabiy mazmundagi bir qator o`zbekcha davriy nashrlar tashkil topdi. Ularning tashkilotchilari, muharrirlari va etakchi mualliflari XX asr boshida Turkistonda ma`rifatchilik zamirida yuzaga kelgan jadidchilik xarakatining mafkurachilari bo`lishgan. Jadidlar istilochilar va mahalliy mustabidlar oyog’i ostida toptalgan Turkiston o`lkasini savodli, ma`rifatli, taraqkiyotga erishish, obod yurtga aylantirish orzusi bilan yashadilar va matbuotni shu orzuga erishish yo`lidagi qudratli vosita deb bildilar. Turkiston jadidlarining stakchi namoyandalari Maxmudxo`ja Bexbudiy, Munavvarqori Abdurashidxonov, Abdulla Avloniylar taraqqiyparvar yo`nalishdagi o`zbek matbuotini shakllaitirishga katta hissa ko`shdilar. 
         Jadid gazetalarining faoliyati mashaqqatli kechdi. Rus ma`muriyati ularni qattiq iskanjaga oldi. Toshkentda chiqqan "Taraqqiy" (1906 y.), "Xurshid (1906 y.), "Shuhrat" (1907 y.), "Osiyo" (1908 y.) gazetalari Turkistondagi rus ma`muriyati tomonidan yopib qo`yilgan bo`lsa, boshqa milliy nashrlar aksariy hollarda moliyaviy qiyinchiliklar tufayli chiqishdan to`xtagan
.
1917 yil fevralidagi ikkinchi rus inqilobidan so`ng Turkistonda o`lka hayotini demokratik asosda yangilash talabi bilaya chiqqan qator yangi milliy davriy nashrlar paydo bo`ldi. Milliy harakatni avj oldirishda, o`zbek xalqining ixtimoiy-siyosiy faolligini maishiy istiqlol uchun kurashga yo`naltirishda shu yili tashkil bo`lgan "Najot", "Turk eli", "Turon", "Ulug’ Turkiston" (Toshkent), "Hurriyat" (Samarqand), "El bayrog’i" (Qo`qon) gazetalari va "Yurt" (Qo`qon), "Chayon" jurnallarining xizmati sezilarli bo`ldi. Mazkur nashrlar asosan Turkistondagi jadidchilik xarakatining faol namoyandalari tashabbusi bilan yuzaga keldi va ularning ijodiy hamkorligida faoliyat xo`rsatdi. Chunonchi, "Najot" gazetasi faoliyatiga Munavvarqori Abdurashidxonov raxbarlik kilgan, "Turon" gazetasining tashkilotchisi Abdulla Avloniy bo`lgan. Samarqandda chiqqan "Xurshid'' gazetasiga, jumladan, Abdurauf Fitrat va Hoji Muinlar muharrirlik qilganlar. Asrimiz boshidagi o`zbek publitsistikasining etakchi namoyandasi –Mahmudxo`ja Bexbudiyning "Hurriyat" gazetasida dolzarb ijtimoiy-siyosiy mavzulardagi talaygina maqolalari chop etilgan. Jadidlar asos solgan o`zbek milliy matbuoti o`z yo`lidagi g’ovlarga qaramay, milliy ong, milliy til, milliy adabiyot va jurnalistikani shakllantirishga barakali ta`sir ko`rsata oldi. Unga aksilinqilobiy matbuot tamg’asi bosildi. 
Xulosa o’rnida qayd etish joizki, sho`ro tuzumi davrvda jadidchilik harakatining o`zbek xalkining ijtimoiy-siyosiy va madaniy hayotidagi ahamiyati tarixiy haqiqatga zid ravishda buzib talqin qilindi. Jadidchilik harakati milliy ozodlik harakati bilan chambarchas bsg’liq ijtimoiy-siyosiy hodisa ekanlig’i inkor etildi.

         Yurtimizda qaror topgan mustaqillik tufayli biz endilikda tarixiy merosimizni haqqoniy o`rganish va baholash imkoniga erishdik. Mustaqil O`zbekiston Oliy Kengashi 1993 yilda "Taraqqiy" gazetasining 1-soni chiqqan 27 iyun’ sanasini o`zbek jurnalistlarining kasb bayrami sifatida nishonlash to`g’risida maxsus qaror qabul qildi. Bu milliy matbuotimizning xalqimiz ravnakidagi beqiyos xizmatiga berilgan munosib baxodir.

Tariximizga jadid matbuoti nomi bilan kirgan XX asr boshidagi o`zbek milliy matbuotiga keng qamrovli, haqqoniy ilmiy tarixini yaratish ilmiy jamoatchilik oldida ko`ndalang turgan vazifalardan biridir. 

              Xulosa shuki, ma`rifatparvarlik bugun ham o`z ahamiyatini yo`qotgan emas. Mustaqil rivojlanish yo`lidan borayotgan yurtimizda faravonlik va taraqqiyotni qaror toptirishga qodir bo`lgan ma`rifiy-ma`naviy barkamol insonlarni voyaga etkazish masalasiga birinchi darajali ahamiyat berilayotganligi buning tasdig’idir.
XULOSA
Tadqiqot natijasidan kelib chiqib, shuni qayd etish lozimki,Turkistonda milliy matbuotning paydo bo`lishi va uning taraqqiyoti o`lka xalqlarining ijimoiy-siyosiy va madaniy hayotida muhim tarixiy voqea bo`ldi. Ayniqsa, jadidlar asos solgan   O`zbek milliy matbuoti o`z yo`lidagi g’ovlarga qaramay, milliy ong, milliy til, milliy adabiyot va matbuotni shakllantirishga barakali ta`sir ko`rsata oldi. Shunday bo`lsada unga aksilinqilobiy matbuot tamg’asi bosildi. Shuni alohida qayd etish joizki, sho`ro tuzumi davrida turkiston matbuotining O`zbek xalqining ijtimoiy-siyosiy va madaniy hayotidagi ahaimiyati tarixiy haqiqatga zid ravishda buzib talqin qilindi. Yurtimizda qaror topgan mustaqillik tufayli biz endilikda tarixiy merosimizni haqqoniy o`rganish va baholash imkoniga erishdik. 

Tadqiqot natijalari va tahliliga ko`ra, biz quyidagi xulosalarga keldik:
· Turkiston matbuoti tarixining alohida xususiyati shundaki, bu hududda matbuot Evropa va Osiyodagi boshqa mamlakatlardagiga nisbatan ancha kech tashkil topdi va tarqqiy qildi;

· Turkistondagi dastlabki davriy nashrlar rus hukumatining Turkiston ma`muriyati mablag’i hisobidan nashr qilinib, ularning o`lkada mustamlakachilik siyosatini o`tkazish vositasi bo`lib xizmat qildi;

· XIX asrning so`ngi o`n yilligida Turkistonda matbuot sohasida ro`y bergan yana bir yangilik davriy matbuotning jurnal turiga asos solinishi bo`ldi;

· Turkistonda O`zbek tilidagi dastlabki mustaqil nashrlar asrimizning boshidagina, aniqrog’i birinchi rus inqilobi davrida vujudga keldi. Bu shubhasiz, o`lka ijtimoiy hayotida tarixiy ahamiyatga molik muhim voqea bo`ldi. Inqilob zarbasidan sarosimaga tushgan rus hukumati matbuot sohasida ham yon berishga majbur bo`lgan;

· bu davrda O`zbek milliy matbuoti tarixida jadid gazeta va jurnallari alohida o`rinni egallaydi. Ammo, bu gazetalarning faoliyati mashaqqatli kechdi. Bunday milliy nashrlar aksariy hollarda moliyaviy qiyinchiliklar tufayli o`z faoliyatini to`xtatgan;

· 1917 yil fevralidagi ikinchi rus inqilobidan so`ng Turkistonda o`lka hayotini demokratik asosda yangilash talabi bilan chiqqan qator yangi milliy davriy nashrlar paydo bo`ladi;
· mazkur davrdagi davriy nashrlarning milliy harakatni avj oldirishda, o`zbek xalqining ijtimoiy-siyosiy faolligini milliy istiqlol uchun kurashga yo`naltirishdagi xizmatlari beqiyos bo`lgan;

· bundan tashqari bu gazeta va jurnallar mustamlakachilarning xalqlar, ellarni erk, istiqlol, milliy ozodlik kurashidan chalg’itish, ularga mutelik ruhini singdirish uchun ataylab millatlar va elatlar orasida etnik jihatdan nizo solish ularni gij-gijlashdek o`ta razil va makkarona siyosat yurgizganini ochib tashlashga jur`at eta olgan;
Xulosa o`rnida yana shuni aytib o`tish joizki, hozirgacha O`zbek matbuoti tarixiga oid bir qancha kitoblar, manografiyalar va tadqiqotlar yaratilgan. Biroq, ularning aksariyati sho`ro mafkurasi asosida dunyoga kelgan va bugungi kunda g’oyaviy jihatdan milliy-ma`naviy qiymatini yo`qotgan. Shu nuqtayi nazardan Turkiston milliy matbuoti tarixini yoritishda tadqiqotchilar tomonidan tarixiy-qiyosiy usullardan foydalanilgan holda, haqqoniylik, holislik prinsplariga amal qilinsa maqsadga muofiq bo`lar edi. Bizningcha, mazkur masala kelgusida o`z tadqiqotchilarini kutib qoladi.   

